
Nisiar Rauhla Rong – “Pum kin khawm tlang fangin”
1 September 2022

Kumkhatsong Bible Siar
Psalms 1325- 136
1 Corinthians 12

Thazang langpha thucom: “Hmunkhat ai kin pumkhawm dehnak heh com hlah sing ih. Mihrek in com napui Bawipa ai Ni a nong zianzo manin, kin tu pakhat le pakhat thazang pe dun tuh amam ising.” (Hebru 10.25).

Hebru 10:19-25 Songai zir tlang nga sing ih.
I). Jesuh Khrih manin hmun thianghlimber ah lut thilhnak thu naizo ising.
I.a). Hmin thianghlimber ah lut thilzo ising: Ciamanin u le naute, Jesuh thihhnak thawmin Hmun Thianghlim Ber songai lut thil luathnak semkhim ngah zo ising. Amah in ponzar zik in lampui thar, lampui nung, kin hon zo i. Ciami ponzar tu amah ai taksa pum i.
I.b). Thinlung takin Pathian nong tum ngasing: Vancung ai Pathian innpui kilkhawltu tuhin Suangbawi Sang ber nai ising. Ciamanin thinlung tak rori in le sanghnak fel thawn Pathian nong ngasing. Mawhhnak thinlung cianghlimruai mi le cianghlim ti thawn somciang mi kin taksa pum thawn Pathian nong tlang ngasing.

II. Umlamhnak heh khongai in lar ruai tuih.
II.a). Kin umlamhnak heh larruai tuh ising: Umlamhnak nai i ing tiin kin larruaihnak kho ngai in pom ngasing; zaimantifangin a thukhamhnak a khimruaitu Pathian heh rintlak i.
II.b). Pakhat le pakhat zawnruathnak nai ngasing; pakhat le pakhat bawm dun in ithnak le phathnak khai larruai ṭen ngasing. Hmunkhat ai kin pumkhawm dehnak heh com hlah sing ih. Mihrek in com napui Bawipa ai Ni a nong zianzo manin, kin tu pakhat le pakhat thazang pe dun tuh amam ising.


Nisiar Rauhla Rong – “Ralring tu”
2 September 2022

Kumkhatsong Bible Siar
Psalms 137- 139
1 Corinthians 13

Thazang langpha thucom: “Zaibang thil hleng khalselai ralring cia in um tu ilai ning maikhuat var in pai cia in um tu ih” (Luka 12.35).

Luka 12:35-40 Songai zir tlang nga sing ih.
I.a). Ralring tuih.
- Zaibang thil hleng khalselai ralring cia in um tu ilai ning maikhuat var in pai cia in um tu ih. Mopuai in a let tuh a bawipa a iangtu hnenumte bangin ralring ngai in um tu ih. A bawipa tu hleng ai dawngkham a ceuh fangin dawng kham khiah hon tuh vut i.
II). Ralring in umtute tu ang tuh i.
- A bawipa a let fangin mitmu loin ralring ngai in a umtu hnenumte tu zaitlukin angkul i. Thutak ning rel ing: a ralring hnuaah toruai tuhai amah rori in tuamhlawm tuh i. Zan seulai ah a hleng inkhai ituseh, ciahnak tahin hnuaah a hleng inkhai ituseh, ralringhnak nai in a hmu mite tu amahte caah zaitlukin angkul i!
I.b). Ralring tuih zaiman tifangin Ruko bangin hleng tuh i.
- Cen hemi heh hih tu ngio ih: inn naitu pa in ruko hleng tuh can ling cia lekhaw a inn khiah bal sah tuh hrimhrim lo i. Ciatih bangin ning khai ralring in um tu ih, zaimantifangin hleng tuh i, tiin ning sang lo laiah Mi Fapa hleng tuh i,” ti i.


Nisiar Rauhla Rong – “Ruth le Boaz”
3 September 2022

Kumkhatsong Bible Siar
Psalms 140- 142
1 Corinthians 14:1-20

Thazang langpha thucom: “Ruth in, a khua le ram, a nu le pa, le a khuapi te hlumai, a pasal ai Nu, ramdangmi Noami hlun i” (Ruth 2:11).

Ruth 2:5-13 Songai zir tlang nga sing ih.
A). Boaz le Ruth tawkdunhnak thu.
A1). Boaz in Ruth thu zong i: Ciafangin Boaz in rongkhawm hotuber hnenah, “Khia nu tu akon lamai fenu heh i?” tiin zawt i. A hnenum pa in, “Naomi in Moab ram an a tlung kawmtu nu i. ‘Ninghioniu in rong khawmtute khel lamin hlun tuhai amahte zamhnak fangka si tuh ing,’ tiin i ngen i. Zingniu in tun tian per ai mitua niu ah hlam songah com i,” tiin rel i.
A2). Boaz in Ruth heh cosang: Ciafangin Boaz in Ruth hnenah, “I fanu, thu na rel tuh ing. Akonah khai feh mah; he lo song lek ah rong si tu. Heta ah um tulai i rong khawmtu nupangte lakah per tu ve. Amahte rong khawmhnak sik tulai, fang attu pasalte tu nangmah na hnaihnok tuh loin tiam zo ing. Ti na hal lekhaw pasalte cawiciahnak thawl songai ding tu,” tiin ti i. Ciafangin Ruth in a hmai laikhun in ut ai Boaz hnenah, “Zaimanin kaimah, miphun dang nupang heh he tlukin ning i hio ai i ruat isi?” ti i.
B). Boaz in Ruth thangphat ai, hmuifu pe i: Boaz in, “Na pasal a thi hnua ai panin na ni vumai na bawnhnak hmuahhmuah a veksen in mi in i rel sio i. Na nu le na pa le na suakhmun ram na hlumhnak le na hmu awng lohnak le na ling awng lomi miphun hnenah na kawihnak thu khai za zo sio ing. Hetihin na bawnhnak manin Bawipa in na rulthun tuseh. A kohlim hniaah himhnak na sihnak Bawipa, Israel Pathian ai lehsawng heh a semkhim in na pe tuseh,” tiin ti i. Ciafangin Ruth in, “Ning i hio isi, bawipa. Na hnenum lakai pakhat rin tluk lo napui ingkhaw ponkam pha bik in i pon manin i lung i muang zo i,” tiin sawn i.


Nisiar Rauhla Rong – “Thukham Laibu siar”
4 September 2022

Kumkhatsong Bible Siar
Psalms 143 – 145
1 Corinthians 14:21 – 40

Thazang langpha thucom: “Kumpibawi Josiah in Levi mi le Judah hotute hmaiah thukhamlaibuheh cawm ngai in siar i” (2 Sansiarhnakte 34:30).

2 Sansiarhnakte 34:29-31 Songai zir tlang nga sing ih.
A). Kumpibawi Josiah in, Judah le Jerusalem hotute koai, amahte za tuhin thukhamlaibu cawmngaiin siar i.
A1). Kumpibawiin Judah hotute le Levi mite ko: Ciafangin kumpibawi Josiah in Judah le Jerusalem hotute ko tlang ai, hmunkhat ah suangbawite, Levi mite le Jerusalem khuasong mite thawn mifarah milian ti loin Biakinn ah amahte veksen in feh tlang i.
A2). Kumpibawiin thukhamlaibu siar: Biakinn songai amahte hmuhnak thukham laibu heh a veksen in cawm ngai in amahte hmaiah kumpibawi in siar i.
B). Josiah in thukhamlaibu songai thupehnakte bawnsuak tuhin thukham bawn i.
- Cen Josiah tu a kumpibawi khuam hiangah ding ai ciami laibu songai a umhnak bangin, thukhamhnak songai thutiamhnakte bawnsuak tuhin ituseh, Bawipa thukham heh a thinlung le a thazang veksen in hlun tuhin le Bawipa ai thu ngai tuhin Bawipa hnenah thukhamhnak bawn i.


Nisiar Rauhla Rong – “Sui lukhuk cotute”
5 September 2022

Kumkhatsong Bible Siar
Psalms 146 – 147
1 Corinthians 15:1 – 28

Thazang langpha thucom: “Cuhnak harsa tuar napui kho ngai in a dingbentu heh mihmuifu i. Zaimantifangin cuhnak a neh ben manin Pathian in amah a ittute caah a thukhamciahnak nunhnak sui lukhuk ngah tuh i” (James 1:12).

James 1:2-12 Songai zir tlang nga sing ih.
A1). Cuhnak tawk fangin tuarben tumtu.
- U le naute, ning hnenah cuhnak harsa a phunphun a hleng fangin mi bawngpha i ing tiin ruat dun tu ih; zaimantifangin ning sanghnak in ciabang cuhnak harsa a neh fangin tuar benhnak hleng i, ti ling i si. Hlawhsamhnak zaikhai um loin a semkhim le a puitling ning cang thil tuhin a tawp tian a tuar bentu tuh zuam tu ih.
B). Fimhnak hlawhsammi um le’i si, sawngen tuih.
B1). Thinlung takin, sanghnak thawn ngen tu: Ningmah lakah fimhnak a hlawhsam mi um le i sikhaw Pathian hnenah ngen tu ilai Pathian in pe tuh i. Zaimantifangin aisu hnen ahkhai Pathian in siang ngai le ninghiohnak thawn pe i. Ikhalselai ciatihin a ngen fangin thinlung aicanhnak um loniu in ngen tuhai ngah tuh rori ing tiin ngen tuseh.
B2). Thinlung aicanhnak thawn ngen le’i sikhaw ngah tuhlo: Thinlung aicanhnak a naitu heh hlivua in nuamhmuncang ah a hmuthnak tifingriat tilep bang i. Ciabang minung heh a thin kho lo ai a khancat ben lo manin Bawipa hnenin zaikhai ngah tuh ring maseh.
C). Farah in khai, milian in khai ang tuih. Lianhnak tu papar bang i, camkhat pahin hnawmral leh i.
- A farahmi Khristian unau pakhatkhat Pathian ai bawmhnak manin nainung in a um fangin a lungawi tuseh. Cen milian Khristian unau heh mifarah cang leh lekhaw lungawi tu thotho seh. Zaimantifangin miliante tu hampalak papar bangin ria tuh i. Ni suak ai papar kung heh nisa in em i; papar tu voi sualso ai a mawihnak ziam i. Ciatih bangin miliante tu hnaihnok roh ai naper tlang laitak ah pairal tuh i.
A2). Cuhnak tuarben tetu lehsawng sui lukhuk ngah tuh i.
- Cuhnak harsa tuar napui kho ngai in a dingbentu heh mihmuifu i. Zaimantifangin cuhnak a neh ben manin Pathian in amah a ittute caah a thukhamciahnak nunhnak sui lukhuk ngah tuh i.


Nisiar Rauhla Rong – “Luarzelo samzelo, a ituhhnak bangin”
6 September 2022

Kumkhatsong Bible Siar
Psalms 148 – 150
1 Corinthians 15:29 – 58

Thazang langpha thucom: “Mah thinrawhnak a sup ben lotu heh, Khua kulhhnak vingpui min ai a hnawmhnak khua bang i. Bai niu in ralte lut tuh i” (Thufimte 25:28).

Thufimte 25:16-28 Songai zir tlang nga sing ih.
A). Thil heh a ituhhnak bangin bawn tumtu.
A1). A hlaifuanin thil bawnmah: Na kul zah tahin tam deuh khoitizu ding mah; Tam ze ai lesikhaw na awk tuh i. Na innhnen leng tam ze mah, leng leklo lesikhaw na rim tuhai na hua tuh i.
A2). A ituhhnak le a tumtekhnak bangin bawnlo heh, siatsuak hnak sawnah hleng thai i: A dik lomi sualpuhhnak tu, Mi a rekthaitu tumbel, ralvang le conkiang bang i. Harsa can ah rinsantlak lomi rinsan heh, Kam hlin thawn rong ai le kebai thawn lamvak bang i. Lungsia thinhar mi hnenah la sa heh, Khuasik ni ai ponlum hawk le, Hmaihma vumah ci phulh bang i. 

B). Thazang lang thiamtu.
B1). Ralte vumah khai thilpha bawn tumtu: Na ral rikam lekhaw aih tuh rong pe tu; A ti hal lekhaw din tuh ti pe tu. Ciatihin bawn lesikhaw a lu vumah mailing dah sah bang na cang tuh i. Bawipa in phatman na pe tuh i.
B2). Thazang napelohnak tute pialpha: Sak lam hlivua in ruah a hlenpui de bangin, Mi relsiathnak in thinrawhnak suakpui i. A phuncamtu ṭio nupui thawn innpui songah um kawm tahin, Inn phu vumah um pha sawn i. Ram hlapui an thuthangpha za heh, Dang car tihal laitak ai tidap niu ding thawn bang i.

A3). Dikcanghnak vumah dingben tumtu:
- Midikcang in mihrokhrawl pa nehhnak coruai lekhaw, Thihsi roihhnak tikhur ihlahle cirhti ningrim bang i. Khoitizu tam ze ding heh pha lo i; Ciatih bangin mi hnenin thangphathnak tam ze ngah tum pha lo i.
- Mah thinrawhnak a sup ben lotu heh, Khua kulhhnak vingpui min ai a hnawmhnak khua bang i. Bai niu in ralte lut tuh i.


Nisiar Rauhla Rong – “Bia talk, thangphat tlak”
7 September 2022

Kumkhatsong Bible Siar
Thufimte 1 – 2
1 Corinthians 16

Thazang langpha thucom: “Mifarah le bawmtu nai lote na hnenah kawi ai Harsahnak can ah khai him tlang i. Hlisia a zuang fangin buan hmun pe ai, Ni sa fangin cawlumhnak nihlim pe isi. Khuasikcu ai hlisia bang i. Ninghiohnak nai lote in tawng i” (Isaiah 25:4).

Isaiah 25:1-9 Songai zir tlang nga sing ih.
A). Pathian in kumraipui a tumtekhnak ngaisunurkul thilte heh bawnzo manin thangphat talk i.
- Aw Bawipa, nang tu i Pathian isi; Na upat tuhai na hming thangphat tuh ing. Ngaihsunurkul thilte bawn zo isi; Kum raipui in na tumhnak tu Fel ngai in bawn sio isi.
- Khuapuite tu siatbal sek ai, Amahte kulhhnak ralvingte hnawmcan sek isi. Kin ralte ai sahnak kumpibawi innte tu, Zaikom inkhai saleh tuh nawn loin hnawm sek i.
- Ram hat ngaingai ai minungte in, Nang tu thang na phat tlang tuh i; Ninghiohnak nai lo ramai khuapuite inkhai Nang tu na kih tuh ze i.

B). Pathian mifarah nautate le ralte nehsaktu ai himhnak petu Bawi i: 
- Mifarah le bawmtu nai lote na hnenah kawi ai Harsahnak can ah khai him tlang i. Hlisia a zuang fangin buan hmun pe ai, Ni sa fangin cawlumhnak nihlim pe isi. Khuasikcu ai hlisia bang i. Ninghiohnak nai lote in tawng i. Ramro lakah nisan sa bangin; Ikhalselai Bawipa nangmah in Kin ralte tu dapruai ai; Ninghiohnak nai loin mi ai authawm tu tawpruai isi, Khuanim in nisa a dapruai bangin.

C). Pathian in miphuncang hrangah puai bawn ai, miphuncang in amah heh thangphat tlang i.
C1). Harsahnak phuncang le lungsiahnak tehmuah boruai i: Heta Zion Mual vumah Cungnungber Bawipa in lailung vum ramcang le miphuncang caah rong ai puai bawn tuh i. Ciami rong ai puai ahcen rong ur ber le cabit ur ber pe tuh i. Hemi mual ah ramcang le miphun cang ai lungsiahnak tu mairo bangin lanruai tuh i. Cungnungber Bawipa in thihhnak tu kumzangza in pairalruai tuh i. Mi zongzong in amahte mithli nul tlang tuhai lailung vum khuahacang ah minungte ai tuarhnak mualpho zakthihnak lang sah tuh sek i. Bawipa amah in rel zo i.
C2). Miphuncangin Pathian thangphat i: Ciami nia a hleng fangin aisusu inkhai, “Ani tu kin Pathian i! ani tu rinsan tlang zo ai kin o zo i! Ani tu Bawipa i! A hnenah kin rinsanhnak dah ai lungawi aipuang in um tlang ising; zaimantifangin kin o zo i,” ti tlang tuh i.


Nisiar Rauhla Rong – “Pawlpui ngaingai”
8 September 2022

Kumkhatsong Bible Siar
Thufimte 3 – 5
2 Corinthians 1

Thazang langpha thucom: “Na rel ing Peter, nang tu lungto isi; he lungpui vum ahhen i pawlpui tungding tuhai thihhnak inrin neh ben tuh lo i” (Matthai 16:18).

Matthai 16:13-20 Songai zir tlang nga sing ih.
A). Mitampi in, “Jesuh heh aisu i”, ti, hmutlang hnak, Jesuh hnuahlunte in rel i (Mesiah ilo prophet tiin mitampi in um tlang i) .
A1). Mitampui ai Jesuh hmudan: Jesuh tu Ceasarea Philipi peng ah feh ai ciata ah a hnuahlunte hnenah, “Mi in Mi Fapa heh aisu i tiin ti pa?” tiin zawt i. Anite in, “Mi hrekkhat in baptisma petu John i na ti i, mi hrekkhat in Elijah i na ti i. A hrekkhat in Jeremiah, ihlahle prophet pakhatkhat i tuh i na ti i,” tiin sawn tlang i. Jesuh in, “Ning in tang! Kai tu aisu i tiin iti pa i si?” tiin zawt i.
A2). Simon Peter in Jesuh heh “Mesiah isi” tiin ti i: Simon Peter in, “Nang tu a nungmi Pathian ai Fapa Messiah isi,” tiin ti i. Ciafangin Jesuh in, “John ai fapa Simon, mihmuifu i si! Zaimantifangin he thu tu minung hnenin na ngahhnak ilo i, vancung ai umtu i Pa in na hnenah a phuanghnak i.
B). Jesuh in amah a ling fiangtu Peter vumah a Pawlpui tungding i.
B1). Jesuh tungdinghnak Pawlpui: Na rel ing Peter, nang tu lungto isi; he lungpui vum ahhen i pawlpui tungding tuhai thihhnak inrin neh ben tuh lo i.
B2) Pawlpui ai thunaihhnak: Vancung ukhnak tawhfung na pe tuh ing laivum ai na khammi heh vancung ah kham tuh ve ai laivum ai na honmi heh vancung ahkhai hon tuh ve i,” tiin ti i. Cen Jesuh in a hnuahlunte khiah Messiah i ti aisu khai rel tuh loin thupe i.
Nisiar Rauhla Rong – “Umlamhnak ber”
9 September 2022

Kumkhatsong Bible Siar
Thufimte 6 – 7
2 Corinthians 2

Thazang langpha thucom: “cen kin a nung laitute in van ah Bawipa tu a tho hmasa pawl thawn mairo lakah kin lang tuh i. Ciatihin Bawipa thawn kumzangza in um tlang tuh ising” (1 Thesalon 4:17).

1 Thesalon 4:13-18 Songai zir tlang nga sing ih.
A). Umlamhnak nailo te bangin, a thicia mite manin lungsia in ummahih, zaiman tifangin, Jesuh thosal bangin a nite khai thosal leh tuh i.
A1). Thutak ling tuh ning daihsak ing, a thicia te tu tho leh tuh i: U le naute,  umlamhnak nai lo ai lungsia in a umtute bangin um tuh loin,  a thi cia mite ai thula ah thutak ling tuh ning daih sah ing. Jesuh tu thi ai tho leh i ti sang ising; ciamanin Jesuh sang ai a thitu heh amah thawn hmunkhat ah Pathian in thoruai tuh i, ti sang ising.
A2). Bawipa Jesuh vanin zuktolh fangin, Khrih asangtu a thicia mite thohmasa tuh i: Tunai kin zirhhnak tu kin Bawipa ai zirhhnak i: kin Bawipa a hleng leh fangin a nungmi kinte heh a thi cia mite ai hlanah feh hmasa tuh lo ising. Van in Bawipa ai thupehnak aw thang tuh i, van in vancungmi upa ber ai auhnak aw i tuh i, Pathian ai thirhlung aw thang tuhai Bawipa tu vancung in zuktolh tuh i. Khrih a sangtu a thi cia mite tho hmasa tuh i;
A3). Kin, a nunglai te khai a tho hmasa pawl thawn kin lang tuh ve i: cen kin a nung laitute in van ah Bawipa tu a tho hmasa pawl thawn mairo lakah kin lang tuh i. Ciatihin Bawipa thawn kumzangza in um tlang tuh ising. Ciamanin pakhat le pakhat he thu in hnem dun tu ih.


Nisiar Rauhla Rong – “Puai bawn dan”
10 September 2022

Kumkhatsong Bible Siar
Thufimte 8 – 9
2 Corinthians 3

Thazang langpha thucom: “Ciamanin Mordecai thuthanhnak tu Judah mite in hlun tlang ai amahte puai heh kumsiar in bawnhnak puai ah cang ta i” (Esther 9:23).

Esther 9:20-23, 29-32 Songai zir tlang nga sing ih.
A). Judah mite cihmittuh tihnak thu, thihhnak thu songin luat nia heh puai nia (Purim Puai), ah bawn tlang tio tuhin thuthan dun i.
A1). Adar hla Ni hlaili nia ah, kumsiar puai bawn tuhin thusuah: Cen hemi thil a canghnakte hmuahhmuah Mordecai in laibu songah khum sio i. Persia ukhnak ram songai a umtu Judah mite hmuahhmuah hnenah lai ngan ai, kumsiar in Adar ni hlaili nia le ni hlainga nia tu puai nia ah hmang tlang tuh ṭio in thuthan i.
A2). Ciania tu, Judah mite ang nia, pakhat le pakhat lehsawng pedun nia: Hemi nia heh Judah mite in a ralte a boruai nia i. Hemi hla lungsiahnak le vansanghnak tu anghnak le thinnuamhnak ah a cangruaihnak hla i. Hemi nite ni hnih tu lungawi puai, rong aihnak puai le pakhat le pakhat lehsawng pedunhnak nia le mifarahte thil sum nia tuhin thuthan i. Ciamanin Mordecai thuthanhnak tu Judah mite in hlun tlang ai amahte puai heh kumsiar in bawnhnak puai ah cang ta i.
B). Esther in khai Mordecai thawn Persia ram song hmuahhmuah kuat tuhhnak lai ngaan ve i.
B1). Esther in Purim Puai thu hlaiah lai dang ngaan bet i: Cen Abihail ai fanu kumpibawinu Esther in Mordecai ai nganhnak Purim thu ai laikuathnak hlaiah hmualnai ngai a dang laikuat heh Mordecai thawn ngan kawm i. Esther laikuathnak tu Judah mi zongzong hnenah le Persia ukhnak ram, ramkulh za le kul hluansarih ah kuat sio i.
B2). Laingaanhnak songah, rongul in sawngen awnghnak thu le Puai heh fel ngai in hmang trio tuhin telh i: Ciami laikuathnak songah Judah mite ai daphnak le huphimhnak hrang sawngenhnak telh ai, rong ulhnak le lungsiahnak can hrang dan a nai bangin Purim puai nite heh fel ngai in amahte tesinfa san tianin a tikcucan cangah hmang tlang tuhin thupehnak khai telh i.
B3). Esther in Purim Puai Nia heh khoruai i: Hemi tu Mordecai le Esther, anite pahnih ai thupehnak i. Esther ai thupehnak in Purim puai hmangdan pawl heh khoruai ai a thupehnak khiah lai songah khum sio i.


Nisiar Rauhla Rong – “Nunthar ai a sullam”
11 September 2022

Kumkhatsong Bible Siar
Thufimte 10 – 12
2 Corinthians 4

Thazang langpha thucom: “Thinlung songah mi huahnak le raldunhnak, taksa hiamhnak le thinrawhnak tepawl khiah boruai tu ih. Pakhat le pakhat huadunhnak, zohsuamhnak le haudunhnak thinlung tlawmniu bangkhai nai mah ih” (Efesa 4:31).

Efesa 4:25-32 Songai zir tlang nga sing ih.
A). Nunthar nuncanziazate sil tuhih.
- Thudon relmah: Thudonrel nawn mah ih. Pathian sangtu pakhat le pakhat thutak rel dun tuh ising; zaimantifangin Khrih ruangpum songah kin veksen in songtel ṭen ising.
- Na thinrawhnak Ni lutpimah: Thin na raw lekhaw na thinrawhnak in sualhnak songah na lutpui maseh; na thinrawhnak heh ni tlapui mah. Satan heh can pha pe mah.
- Rukote mithil ru nawnmahseh, naper tusawnseh: Rukote in ru nawn maseh; amah nunhnak caah felfaihnak thawn pumcawmtu cang tuhin le mifarahte cawmtu cang tuhin a kut rori in naper tuseh.
- Ponkasia hmang mahih: Ning pon dun fangin ponka sia hmang mah ih; ning ponka a zatute in phahnemhnak ngah thil tuhin ponka pha le ponka mawi hmang tu ih.
- Rauhla Thianghlim lungsia ruai mahih: Pathian ai Rauhla Thianghlim heh lungsiaruai mah ih; zaimantifangin Rauhla tu Pathian ai i si ti hnikhnaihhnak i ai Pathian ai ning luatruai Nia hleng tuh i, ti linghnak amahkhan i.
- Cimdun / huadun mahih: Thinlung songah mi huahnak le raldunhnak, taksa hiamhnak le thinrawhnak tepawl khiah boruai tu ih. Pakhat le pakhat huadunhnak, zohsuamhnak le haudunhnak thinlung tlawmniu bangkhai nai mah ih.
- Ngaithiam dun tuhih: Ciamite tumrul in pakhat le pakhat ninghio thinpemhnak nai dun tu ilai, Khrih songah Pathian in ning ngaithiam bangin pakhat le pakhat ngaithiam dun tu ih.


Nisiar Rauhla Rong – “Thangphat tu”
12 September 2022

Kumkhatsong Bible Siar
Thufimte 13 – 15
2 Corinthians 5

Thazang langpha thucom: “Aw Bawipa, na hming na lingtu in na rinsan tuh i, Zaimantifangin na hnen a kawitu heh zangtak awng lo isi” (Saam Labu 9:10).

Saam Labu 9:7-12 Songai zir tlang nga sing ih.
A). Dikcanghnak thawn thukhan tu.
- Ikhalselai Bawipa tu kumzangza in kumpibawi i. Thu khan tuhin kumpibawi tohkham vumah to i. Laivum pumpuhluk tu dikcanghnak thawn uk ai, ṭan bulhnak nai loin mi zongzong vumah thukhan i.

B). Himhnak semkhim tawkhmun vingpui i.
- Naunehhnak a tuartu caah Bawipa tu relhhnak vingpui i. Harsahnak can ah himhnak vingpui i. Aw Bawipa, na hming na lingtu in na rinsan tuh i, Zaimantifangin na hnen a kawitu heh zangtak awng lo isi.

C). Thangphat tuih.
- Zion in uktu Bawipa hnenah la sa tu ih. A thil bawnhnak heh mi zongzong hnenah rel tu ih. Mi rimsute ai tuarhnak tu Pathian in ling i, Amahte aihramhnak tu hai awng lo ai; Ciamanin thisan luangruaitute vumah phuzul i.


Nisiar Rauhla Rong – “A sirmi thinlung”
13 September 2022

Kumkhatsong Bible Siar
Thufimte 16 – 18
2 Corinthians 6

Thazang langpha thucom: “Cen Bawipa in ngapui ruai ai Jonah khiah laipua vumah awk leh i” (Jonah 2:10).

Jonah 2:1-10 Songai zir tlang nga sing ih.
A). 
A1). Jonah in sawngen i: Jonah tu ngapui pum songin Bawipa a Pathian hnenah sawngen i: “I rimsu harsahnak lakin Bawipa ko ai amah in i ling i. Mithi khua an bawmhnak ngen ing,  I auhnak i za zo i.
A2). Jonah in Pathian hnenah sualphuang i: Nangmah in tipui thuk songah i lon isi,  Tipui laiteng holtong ah! Tilawi in i khuk i; Na tilep le na hlisiate tu I vuman liam betbo i. Na mithmuh in hnawthnak ing ai Na Biakinn thianghlim hmu tuh nawn lo ing,  tiin ruat ing. I hiangai tidap in haihawh i phit i; I khuk sio i,  tipuithuanthum in! Tisong hampa in i lu i tuam i. Tlangsangpui hamah i phum zianzo i; Kawldawng ai kumzangza khamhnak ramah!

B). Pathian in Jonah sawngenhnak ngaiai ousuak le hi.
B1). Pathian in Jonah sawngenhnak lingsak i: Ikhalselai aw Bawipa Pathian,  khur songin i nunhnak suah isi. I nunhnak khiah i songin a bo cuahco fangin, Bawipa hih leh ruangro ing,  I sawngenhnak na hnenah hleng i,  Na biakinn thianghlim songah.
B2). Jonah in thutiam bawn i: Santlai lo milim a biatute in Pathian ninghiohnak zangtak i. Ikhalselai kai cenin na hnenah anghnak la thawn hibawlhnak na sel tuh ing. I thukhamhnak khiah khimruai tuh ing, ohnak tu Bawipa hnenin hleng i,” tiin ti i. Cen Bawipa in ngapui ruai ai Jonah khiah laipua vumah awk leh i.


Nisiar Rauhla Rong – “Pathian Innsang Pawlpui (Church)”
14 September 2022

Kumkhatsong Bible Siar
Thufimte 19 – 21
2 Corinthians 7

Thazang langpha thucom: “Amahte thinlung in a ruathnak tu Jesuh in ling ai amahte hnenah, “Kon ram khai ituseh khek dun ai mah le mah a tawngduntu heh a raipui awk tuh lo i. Cen khua ituseh, innsang ituseh, khek dun in mah le mah a tawngduntu heh piak tuh sio i” (Matthai 12:25).

Efesa 2:17-22 Songai zir tlang nga sing ih.
A). Hlaihdanhnak umlo Pathian Insang.
A1). Gentile le Judah hlaidanhnak umnawnlo i, Pa pakhat fa ising: Ciatihin Khrih in Pathian thawn a hla dun zemi ning Gentile mite hnenah ituseh, Pathian nongtu deuh ningmah Judah mi hnen ahkhai ituseh, remhnak Thuthangpha ning rel i. Khrih thawmin Judah mi ituseh, Gentile mi ituseh kin veksen Rauhla pakhat thawmin Pa nai tlang ising.
A2). Gentile te khai Pathian rilhnak miphun thawn sulkhatkual i zo i: Ciatih manin ning Gentile mite ramdang mi le khuatluang mi i nawn lo i si; Pathian ai miphunte thawn sulkhat kual le Pathian innsang ai songtel zo i si.
B). Pawlpui tu, Jesuh Khrih vumah dingin, Prophet le Nalangte hngaihngamin sahnak Inn i si.
- Ning tu nalang le prophette in a ham birhnak vumah sahnak inn i ve zo ai a ning ai lungphumhnak tu Khrih i. Ani tu inn pumpuhluk a pomtu i ai Bawipa ai Biakinn thiang ah cangsuak tianin a khangruaitu i. Amah thawn ning pawlkomhnak thawmin ning khai amah sangtu midangte thawn Pathian ai Rauhla umhnak tuhin inn ah a sa cih mite i si.
Nisiar Rauhla Rong – “Khrinah pumkhat ising”
15 September 2022

Kumkhatsong Bible Siar
Thufimte 22 – 24
2 Corinthians 8

Thazang langpha thucom: “Pathian ai minungte unau bangin hmunkhat ah um tlang heh pha ai a nuam ngai i!” (Saam Labu 133:1).

Saam Labu 133:1-3 Songai zir tlang nga sing ih.
A). Lungrual tihnak huham le a sullam.
- Pathian ai minungte unau bangin hmunkhat ah um tlang heh pha ai a nuam ngai i!
- Aaron ai lu vuman a khahmul le A korfual hawng tian, A luanghnak olive thau songlawi bang i.
- Hermon tlang ai naitlahnak, Zion tlang vumai a naitlahnak bang i.
- Ciata ah Bawipa in thu kin kham ai hmuifu kin pe i.
- Ciami hmuifu cenin bo nia nai lo nunhnak i. 


Nisiar Rauhla Rong – “Hnuataber Nia ah.”
16 September 2022

Kumkhatsong Bible Siar
Thufimte 25 – 26
2 Corinthians 9

Thazang langpha thucom: “Pathian ai minungte unau bangin hmunkhat ah um tlang heh pha ai a nuam ngai i!” (Thuphuan 11:15).

Thuphuan 11:15-18 Songai zir tlang nga sing ih.
Bawipa le a Mesiah in kum zangza ukthok Nia le Pathian thinraw Nia.
I). Kumzangza uktu kumpimangbawi: Cen a pasarihhnak vancungmi in a thirhlung tum ai vancung ah a cawm ngai aw in, “Laivum uk benhnak huham heh kin Bawipa le a Messiah kut songah um zo ai kumzangza in kumzangza tian amah in uk tuh i,” tiin ti tlang i.
II). Upa 24 tein Pathian bia tlang i: Ciafangin Pathian hmaiah amahte bawi tohkham vumai a totu upate kul hluanli tu bok tlang ai Pathian bia tlang i, Anite in, “Hmualnaiber Bawipa Pathian, tunah a ummi le hlanah a um awng zomi! A thawmlian na huham larruai ai ukhnak ham na pan zo manin thang na phat ing.
III). Pathian thinrawhnak can a hleng fangin a sanglo tute thin raw tlang ai, prophette le a sngtute tu lehsawng langtlang tuh i.
- Na thinraw a larhnak can hleng ai mithite thukhan can a khim manin, Pathian sang lote thinraw tlang roh i. Na cengfa prophette le na upattu na minungte a ham a sen in perman ngah tlang can hleng i. Laivum siatsuahtute siatsuah can hleng zo i,” ti tlang i.


Nisiar Rauhla Rong – “Himhnak semkhim”
17 September 2022

Kumkhatsong Bible Siar
Thufimte 27 – 29
2 Corinthians 10

Thazang langpha thucom: “Bawipa in van vuman i dawh ai i awh i. Tipui thuk songin i duk i” (Saam Labu 18:16).

Saam Labu 18:1-3, 16-19 Songai zir tlang nga sing ih.
I). Bawipa tu I hathnak le I vingpui i.
- Aw Bawipa, zaitlukin na it ing! Nang tu i hathnak isi. Bawipa tu i khakber, I vingpui le i otu i. I Pathian tu i buan hmun khakber i lum le i nun otu hathnak i; amah in himhnak i pe i. Thangphat tlak Bawipa tu kaimah in ko ai, I ralte kut songin i luatruai i.
II). Bawipa tu harsahnak phuncang le ralte kutin i ousuak tu i.
- Bawipa in van vuman i dawh ai i awh i. Tipui thuk songin i duk i. A hat ngai i ralte ai kut songin i suah i; I huatu le i ca ai a hat ngai kut songin. I bawngsia nia ah ning in i tawng i si; Ikhalselai Bawipa in i hup i. Thinlauhnak hmun an himhnak hmun kaupui ah i suah i; I vumah a lungawi manin i o zo i.


Nisiar Rauhla Rong – “Pathian ukhnak cotutuhte”
18 September 2022

Kumkhatsong Bible Siar
Thufimte 30 – 31
2 Corinthians 11:1 – 15

Thazang langpha thucom: “Cen naupangte heh cawi ai amahte vumah a kut suan ṭen ai hmuifu pe i” (Mark 10:16).

Mark 10:13-16 Songai zir tlang nga sing ih.
I). Pathian ukhnaksong lut tutuhte.
I.a). Naupangte heh kham tlang i: Mi hrekkhat in a fate heh Jesuh in hmuifu pe tuhin koih tlang i. Ikhalselai ciamite tu hnuahlunte in hau i. Cia thu heh Jesuh in a ling fangin a thinraw ai a hnuahlunte hnenah, “Naupangte tu i hnenah kawi tuseh, dawn mah ih.
I.b). Naupangte heh i hnen kawituh kham mahih ti i: Zaimantifangin Pathian Ukhnak tu hebang naupangte caah i. Thutak ning rel ing: aisu khai ituseh naupang bangin Pathian Ukhnak cosang hlah lekhaw ciami Pathian Ukhnak songah lut thil tuh lo i,” tiin ti i. Cen naupangte heh cawi ai amahte vumah a kut suan ṭen ai hmuifu pe i.


Nisiar Rauhla Rong – “Si thiam, sik thiam, in ling thiam tu”
19 September 2022

Kumkhatsong Bible Siar
Thureltute 1 – 3
2 Corinthians 11:16 – 33

Thazang langpha thucom: “Lungawi ngai in Babylon an suak tuh i si; Lungmuang ngai in fehpuihnak i tuh i si. Ning hmaiah tlang sang ituseh tlang niam ituseh la sa tuh dekdo i. Thingkungte khai lungawi in au tlang tuh dekdo i” (Isaiah 55:12).

Isaiah 55:6-13 Songai zir tlang nga sing ih.
I). Tawk thillai caanah Pathian sitlangin, tikcuu umlaiah a hnenah let tuih:
- Tawk a thil laiah Bawipa si tu ih, A nong laiah amah ko tu ih. Mihrokhrawl in a ziaza hlum in a ruatdan thleng tuseh. Bawipa kin Pathian hnenah let tu selai, ngaithiam tuh vut i. Amah tu mi ninghiotu i.

II). Pathian ruahhnak tu minung ruahhnak hnaktahin sangsawnai, A ponka A thute khai a nungin naper ai, khelhkhai khelh awnglo i.
IIa). Pathian ruahhnak tu minung ruahhnak hnaktahin a sang sawn i: Bawipa in, “I ruathnak tu ning ruathnak bang ilo i. Kin lampui le ning lampui tu a dang dun i. Vante khai laivum tahin a sang sawn bangin i ruathnak le i lampui tu ning ruathnak le ning lampui tahin sang sawn i.
IIb). Pathian ponka (Pathian thu) tu a nungin naper i: “I ponkam tu van in laivum behruai tuhin a tlahnak vur le ruahti bang i, Naidawh le ruahti in hlairong khangruai i; Cing tuhin hlaici poruai in aih tuhin rong suakruai i. I ka songin a suakhnak ponkam tu ciabang i tuh i; Zaikhai bawnsuak loin i hnenah let tuh lo i; Bawn tuhai i tumhnak hmuahhmuah bawn tuh sio ing.

III). Pathian minugte angtlang tuhai, thingkung a ciinghnakte khai hlawhtling tlang tuhi.
IIIa). Pathian minungte ang tlang tuhi: “Lungawi ngai in Babylon an suak tuh i si; Lungmuang ngai in fehpuihnak i tuh i si. Ning hmaiah tlang sang ituseh tlang niam ituseh la sa tuh dekdo i. Thingkungte khai lungawi in au tlang tuh dekdo i.
IIIb). Thingkung ciinghnak tekhai hlawntling tuhi: Hlingkung pohnak hmunah farthing po tuh i; Hlingbur pohnak hmunah hlenhmui kung po tuh i. Hemi tu Bawipa kaimah in i bawnhnak lingruailehtu hnikhnaihhnak i tuh ngio i,” tiin ti i.


Nisiar Rauhla Rong – “Phuncammah”
20 September 2022

Kumkhatsong Bible Siar
Thureltute 4 – 6
2 Corinthians 12

Thazang langpha thucom: “Ikhalselai Bawipa in Moses le Aaron hnenah, ‘I thianghlimhnak huham ning sang sam manin Israel mizapui hmaiah a semkhim in i upat kawm lo i si; ciamanin he mizapui pe tuhin i thukhamhnak ramah ning in hoisuak tuh lo i si,’ tiin ti i” (Mipum Siarhnak 20:12).

Mipum Siarhnak 20:1-12 Songai zir tlang nga sing ih.
I). Zin ramkhing, Kadesh tihnak hmunah Miriam thiai phum hmunah, Israel mite phuncam murhmoai ai, tii-dap ding tuhtalkhai umlo i, tiin cam tlang i.
I.a). Zim ramkhing, Kadesh ah Miriam thiai phum: Hla hmasaber ah Israel mizapui tu Zin ramkhing hleng ai Kadesh ah riahbuk zar tlang i. Ciata ah Miriam thi ai vui tlang i.
I.b). Israel mite phuncam murhmo ai, ‘din-tii tal khai umlo’ tiin camtlang: Cen mizapui ca tidap um lo manin Moses le Aaron hnenah phuncam tuhin taikhawm tlang i. “Hetih tuh tahin kin unau Israel mite hrekkhat thawn Bawipa ai Ponhlam hmaiah thi ve singlai pha tuh sawn napui i! Zaimanin hebang hampalak ah kin hlengpui i si? Heta ah kin sumhnamte thawn thi tuhin maw? Zaimanin hebang ram pha lo, zaikhai po thil lo ramah kin hoi tuhin Egypt ram an kin suahpui i si? Heta ah zaikhai um lo i: fang le thaihmin, cabit le tale thai khai um lo i! Tidap ding tuh lam tal khai um lo i! tiin phuncam tlang murhmo i.

II). Pathian in Moses le Aaron hmangin Israel mite din-tii pe i.
II.a). Lungpi heh Tii suak tuhin rel ruai:  Ciafangin mizapui hmai in Moses le Aaron heh thawn ai Ponhlam dawngkham hmaiah ding kawm i. Ciata ah laipua lakah bok kawm ai amahte hnenah Bawipa huham tleu lar i. Bawipa in Moses hnenah, “Thukham kuang hmai ai umhnak faikiang lang tulai nangmah le na u Aaron in mizapui kokhawm tuseh. Ciata ah mizapui mithmuh rori ah khiata ai umhnak lungpui heh ti suak tuhin rel tu ilai ti suak tuh i. Ciatihin khia lungpui songin ti suakruai tuhai mizapui ituseh, amahte sumhnamte khai ituseh, ti ding tlang tuh i,” tiin ti i. Ciamanin Moses tu Bawipa thupehnak bangin feh ai a faikiang heh lang i.
II.b). Lungpi heh velhnih vit in Tii suak ruai: Moses le Aaron in Israel mizapuite tu lungpui hmaiah kokhawm ai Moses in, “Ngai tu ih, ning mi ralcai thai pawl! Ningmah ca ilo im lungpui songin ti suakruai kul hnelhno,” tiin ti ai, Moses in a faikiang heh dang ai lungpui heh vel hnih vit i. Ciafangin tidap suak zurzo ai mizapui le sumhnamte in ding tlang i.

III). Pathian in, Moses le Aaron Canaan ram lut sianglo:
- Ikhalselai Bawipa in Moses le Aaron hnenah, “I thianghlimhnak huham ning sang sam manin Israel mizapui hmaiah a semkhim in i upat kawm lo i si; ciamanin he mizapui pe tuhin i thukhamhnak ramah ning in hoisuak tuh lo i si,” tiin ti i.


Nisiar Rauhla Rong – “Nunhnak Tii”
21 September 2022

Kumkhatsong Bible Siar
Thureltute 7 – 9
2 Corinthians 13

Thazang langpha thucom: “Jesuh tu ding ai aw cawm ngai in, “Aisu khai ti a haltu in i hnenah kawi tu selai ding tuseh” (John 7.37).

Johan 7:37-39 Songai zir tlang nga sing ih.
I). Ponhlam puai ah Jesuh in thurel.
I.a). Ponhlam puai[footnoteRef:2] nia ah jesuh thurel: Puai bawn nia hnuataber le songlawi ber nia ah Jesuh tu ding ai aw cawm ngai in, “Aisu khai ti a haltu in i hnenah kawi tu selai ding tuseh.  [2:  Rongkhawm puai, feast of Tabernacle, New Year. Wood, Leon, A survey of Israel’s history, (Zondervan Publishing House. 1970).] 

I.b). Jesuh thurelhnak thu: Lai Thianghlim in ‘Aisu khai kaimah i sangtu in a thinlung songin nunhnak rawnti luang tuh i,’ ti ai a tihnak bang i tuh i,” tiin rel i.
I.c). Jesuh thurelhnak ai a sullam: Hetihin Jesuh in a rel fangin amah a sangtu hmuahhmuah in Rauhla a ngah tuhhnak thu a rel nuamhnak i. Ciami can ahcen Rauhla heh pe in um lai lo i, zaimantifangin Jesuh tu songlawihnak ah hlengruai lai lo i.


Nisiar Rauhla Rong – “Hnuksat dunhnak”
22 September 2022

Kumkhatsong Bible Siar
Thureltute 10 – 12
Galati 1

Thazang langpha thucom: “Jesuh tu ding ai aw cawm ngai in, “Aisu khai ti a haltu in i hnenah kawi tu selai ding tuseh” (John 7.37).

Rome 16:3-16 Songai zir tlang nga sing ih.
I). Paul in hnuksathnak.
Khrih Jesuh naruaihhnak ah kin naperpui Prisilla le Aquila hnuksat ing. Anite tu kaimah caah a thi ngamtute i. Anite vumah anghnak tampui nai ing; kaimah ian in ilo ai Gentile pawlpuite veksen in amahte vumah ang tlang ngai i. Amahte inn ai a khawmtu Khrih pawlpuite khai hnuksat ing. Asia ram songin Khrih a sang hmasabertu i ithnak i rualpui Epenetas khai hnuksat ing. Ning caah naper khung ngaingai a pertu Mary khai pon ing. I Judah phunpui le kaimah thawn thawng a totu ve Andronicus le Junia khai hnuksat ing. Anite tu hnuahlunte ai lingthiam ngai mite i ai kaimah hlanah Khristian cang kawm zo i. Bawipa ai pawlkomhnak songah i rualpui pha Ampliatus hnuksat ing. Khrih ca naruaihhnak kin ruaihpui Urbanas khai hnuksat ing, i rualpui Stachys khai hnuksat ing. Khrih sanghnak ah rintlak ngaingai mi Apelles khai hnuksat ing. Aristobulus innsang ai umtute hnuksat ing. I Judah phunpui, Herodian le Narcissus innsang ai umtu Khristian unaute khai hnuksat ing. Bawipa ca naruaihhnak ah zuam ngai ai pertu Tryphaena le Tryphosa khai hnuksat ing, cen Bawipa caah tampui a pertu i rualpui pha Persis khai hnuksat ing. Bawipa ca ai naruaihhnak ah pha cuang ai napertu Rufus le a fapa ngaingai bang ai phantak ngai in i siktu Rufus ai nu khai hnuksat ing. Asyncritus, Phlegon, Hermes, Patrobas, Hermas, le amahte hnenai Khristian unau dangdangte khai hnuksat ing. Philologus le Julia, Nereus le a farnu, Olympas le amahte thawn umtu Pathian ai minungte khai hnuksat ing. Pakhat le pakhat thuthnak thianghlim thawn hnuksatdun tu ih. Khrih ai pawlpui hmuahhmuah hnuk ning sat i.


Nisiar Rauhla Rong – “Bawipa sawngen”
23 September 2022

Kumkhatsong Bible Siar
Solomon La 1 – 3
Galati 2

Thazang langpha thucom: “Jesuh tu ding ai aw cawm ngai in, “Aisu khai ti a haltu in i hnenah kawi tu selai ding tuseh” (John 7.37).

Matthai 6:9-13 Songai zir tlang nga sing ih.
I). Bawipa in sawngandan zirhhnak.
- Ciamanin hetih bangin sawngen tuh i si: “Vancung ai a umtu kin Pa, Na hming thianghlim upathnak um tuseh; Na Ukhnak hleng tu hram seh; Vancung ah na daihhnak a khim bangin laivum ahkhai khim tu ve seh. Nisiar kin kulhnak rong kin pe tu. Mi in kin vumah sualhnak bawn ai kin ngaithiam bangin Kinmah ai sualhnak khai kin ngaithiam tu ve law. Sualsawmhnak kin tuarruai loin, hnawmhnak hmuah lakin kin hup tu law.’ 


Nisiar Rauhla Rong – “Thutiam le Thukham”
24 September 2022

Kumkhatsong Bible Siar
Solomon La 4 – 5
Galati 3

Thazang langpha thucom: “Na hming heh Abram i nawn loin, Abraham tiin na ko tuh ihang. Zaimantifangin miphun tampui ai pa in na bawn tuh ing” (Sempanhnak 17:5).

Sempanhnak 17:1-8, 15-16 Songai, Pathian in Abram hnenah thutiam bawn.
 zir tlang nga sing ih.
I.a). Pathian in Abram heh “i thu hlun tulai hmuifu nape tuh” tiin thu tiam:  Abram kum sawmkua le kumkua khim fangin Bawipa a hnenah lar ai, “Kai tu Cungnungber Pathian ing. Na nunsong hmuah i thu hlun tulai mawhhluk pha nai loin um tu. I thukham na hnenah bawn tuhai tesinfate tampui in na pe tuh ing,” tiin ti i.
II.a). Abram heh miphun tampi “Pa” tuhin Pathian in hmuifu pe: Cen Abram tu a hmai laipua tong in ut ai Pathian in, “Nangmah thawn i khoruai tuh i thutiamhnak tu hetihin i; Lailung vum miphun tampui ai paber na cang tuh i, tiin thu na kham ing. Na hming heh Abram i nawn loin, Abraham tiin na ko tuh ihang. Zaimantifangin miphun tampui ai pa in na bawn tuh ing. Tesinfa tampui na pe tuhai a hrekkhat tu kumpibawite khai cang tuh i. Tesinfa tampui nai tuhai miphun tampui ah cang tuh i.
I.b). Pathian in Abram hnenah thukham khoruai: “I thukham heh nangmah le na tesinfate hnenah, sankhat hnua sankhat, kumzangza thutiamhnak in khoruai tuh ing. Kai tu na Pathian tuhin le na tesinfate ai Pathian khai i tuh ing. Tunai na umhnak ram, mikhual na ihnak ram heh nangmah le na tesinfate pe tuh ing. Canaan ram hmuahhmuah heh kumzangza in ningmah ai cang tuhai Kai tu kumzangza in ning Pathian tuh ing,” tiin ti i.
II.b). Abram heh, “Sarai heh miphun tampi ‘Nu’” tuhin Pathian in hmuifu pe: Cen Pathian in Abraham hnenah, “Na nupui heh Sarai tiin ko tuh nawn lo isi; tunai panin a hming heh Sarah ihang. Sarah heh hmuifu burh tuhai amah songin fapa na pe tuh ing. Hmuifu burh tuhai miphun tampui ai nu cang tuh i. A tesinfate songin kumpibawite tampui suak tuh i,” tiin ti i.


Nisiar Rauhla Rong – “Nunhnak”
25 September 2022

Kumkhatsong Bible Siar
Solomon La 6 – 8
Galati 4

Thazang langpha thucom: “Na hming heh Abram i nawn loin, Abraham tiin na ko tuh ihang. Zaimantifangin miphun tampui ai pa in na bawn tuh ing” (Sempanhnak 17:5).

Mark 8:34-38 Songai zir tlang nga sing ih.
I). Thinglamteh phur kongin hlun tu:
- Cen Jesuh in mizapui le a hnuahlunte tu a hnenah ko ai, “Aisu khai kaimah i hlun nuamtu in amah ai daihhnak zam tu selai a thinglamteh phur in i hlun tuseh. Zaimantifangin aisu khai amah ai nunhnak a hup nuamtu in a nunhnak sung tuh i; ikhalselai kaimah caah le Thuthangpha manin a nunhnak a liamtu in a nunhnak hup ngah tuh i.
II). Mi lian manin khai a rauhla nunhnak sung le khaw zaikhai i cuanglo i.
- Mi pakhat in laivum pumpuhluk co khalselai amah nunhnak sung lekhaw zai hnempui i? Zaikhai hnempui lo i! A nunhnak heh zai inkhai lai thil leh tuh nawn lo i! Tun san, Pathian zaikhai siar lo san, he san pha lo ahhen mi pakhatkhat in kaimah ituseh, i thuzirhhnak ituseh, zakthipui lekhaw Mi Fapa in a Pa ai songlawihnak le a thianghlim vancungmite thawn a kawi fangin zakthipui tuh ve i,” tiin ti i.


Nisiar Rauhla Rong – “Lingfiang kul i”
26 September 2022

Kumkhatsong Bible Siar
Isaiah 1 – 2
Galati 5

Thazang langpha thucom: “Jesuh in a hnenah, “Nangmah in sang peupeu lesikhaw Pathian songlawihnak hmu tuh isi, tiin na rel zo ilo ing maw?” tiin ti i” (Johan 11:40).

Johan 11:38 – 44 Songai zir tlang nga sing ih.
I). Jesuh a lungsia kongin Lazarus phumhmun hlanah feh i.
- Jesuh tu a lungsia kongin hlanah feh i. Ciami hlan heh khukua i ai hlankua ka heh lungtlep pakhat in sin i. Jesuh in, “Lungtlep thawn tu ih,” tiin thupe i. Mithi pa ai farnu Martha in, “Bawipa, uih tuh zo i. Kin phumhnak ni li khim zo i!” tiin ti i. Jesuh in a hnenah, “Nangmah in sang peupeu lesikhaw Pathian songlawihnak hmu tuh isi, tiin na rel zo ilo ing maw?” tiin ti i.
II). Jesuh in Pathian hnenah sawngen heh a hiangai umtutein, Amah Jesuh heh, ‘Pathian hlathnak i’, ti, a lingthil tuhhnak hrangah sawngenhnak i.
- Cen lungtlep heh thawn tlang i. Jesuh in vum lam sik ai, “I Pa, i relhnak na ngai manin anghnak thu na rel ing. ponghnak i ngai sah ṭiode ti ling ing, ikhalselai heta ai a umtute in kaimah heh na hlathnak ing ti sang thil tuhin amahte manin hetih ai na relhnak i,” tiin ti i. Ciatihin a rel hnuaah aw cawm ngai in, “Lazarus, suak tu!” tiin au i. Lazarus tu, a kut le a ke luang tuamhnak in tuam ai a hmai khai tuam sio i; ciatih ai a funhnak thawn suak peupeu i. Jesuh in, “Hawk sah tu ilai feh tuseh!” tiin ti i.


Nisiar Rauhla Rong – “Lingfiang kul i”
27 September 2022

Kumkhatsong Bible Siar
Isaiah 3 – 4
Galati 6

Thazang langpha thucom: “A kho ngai na ithnak thawn Zingsiar in kin dimruai tu; Ciatihin kin nuncak song nunnuam le la sa in um tuh i ing” (Saam Labu 90:14).

Saam Labu 90:12-17 Songai zir tlang nga sing ih.
Sawngen hnak thu.
I.a). Na iithnak kin vumah dim ruai tu hram law!: Kin nuncom zia siardan kin zirh tulai, Cen mifim ah kin cang tuh i. Aw Bawipa, zaikom tian thin na raw tuh i? Na cengfate heh ning kin hio tu law. A kho ngai na ithnak thawn Zingsiar in kin dimruai tu; Ciatihin kin nuncak song nunnuam le la sa in um tuh i ing.
II). Anghnak thawn kin dim ruai in, na hathnak heh kin fate khai lingruai hmu ruai tu law!: Rimsu harsa kin tuarhnak kum song hmuahhmuah ah, Lungsiahnak na kin pe zah tal in anghnak kin pe tu ve hram law. Kinmah na cengfate heh na thil bawnhnak a thawmlian ngai pawl kin hmuh tu; Kin tefate khai na thahathnak songlawi hmuruai tu ve hram law.
I.b). Na mithmaipha kin hmu ruai in, hlawhtlinghnak kin pe tu!: Bawipa kin Pathian, na mithmai pha kin hnenah um tu hram seh; Kin bawnhnak hmuahhmuah ah hlawhtlinghnak kin pe tu. I, kin bawnhnak hmuahhmuah ah hlawhtlinghnak kin pe tu hram law.


Nisiar Rauhla Rong – “Thinlung in ukhnak minung”
28 September 2022

Kumkhatsong Bible Siar
Isaiah 5 – 6
Efesa 1

Thazang langpha thucom: “Zaimantifangin mi a rekruaitu, kangkawm sualhnak a bawnruaitu, nupa sualhnak a bawnruaitu, ru a koruaitu, thudon a relruaitu, le mi a thangsiaruaitu ruathnak siava hmuahhmuah heh a thinlung songin suakhnak i” (Matthai 15:19).

Matthai 15:12-20 Songai zir tlang nga sing ih.
I). Jesuh hnuahlun tein Farasite thinrawhnak thu Jesuh rel ai, Jesuh in Farasite manin ning thin hnaihnok maseh, a nitetu mitcaw hoitute i, tiin ti:
- Cen a hnuahlunte a hnenah kawi tlang ai, “Na ponghnak in Farasite thin urruai i ti khiah ling aw sim?” tiin ti tlang i. Jesuh in, “Vancung ai a umtu i Pa ai bir lohnak thingkung tu phai tuh i. Amahte manin ning thin hnaihnok maseh! Anite tu hotu mitcawte i; mitcaw in mitcaw a hoi fangin tu anite pahnih in khur songah tlok kawm tuh i,” ti i.
II). Minung ningrim ruaitu heh kin songlamin suakhnak ponka le ruahhnak te i.
II.a). Kaa songin suakhnak tu kin thinlung songin suakhnak i: Peter in, “Ciami na ponghnak tu a fiang ngai in kin rel tu,” tiin ti i. Jesuh in anite hnenah, “Midangte tahin ning fim cuanglo im? Ling ben lo i sim? Ka songai a luthnak tu a pum songah hleng ai ciatihin a pualam ah suak lan i. Ikhalselai a ka in a suakhnak tu a thinlung songin a suakhnak imanin ciami in minung rimruai i.
II.b). Sualhnak kin bawnnuamhnak heh kin thinlung in suakhnak i: Zaimantifangin mi a rekruaitu, kangkawm sualhnak a bawnruaitu, nupa sualhnak a bawnruaitu, ru a koruaitu, thudon a relruaitu, le mi a thangsiaruaitu ruathnak siava hmuahhmuah heh a thinlung songin suakhnak i. Hemite in minung heh rimruai i. Ikhalselai rong ai hlanah kut som loin mi rimruai lo i,” tiin ti i.


Nisiar Rauhla Rong – “Midang hrangah”
29 September 2022

Kumkhatsong Bible Siar
Isaiah 7 – 8
Efesa 2

Thazang langpha thucom: “Zaimantifangin kin tu Khrih in Pathian hnenai pehnak yihmui rimur bang i ing. Cia yihmui tu nunohnak lampui ai a feh hnelhno lai mite hnenah le pairalhnak lampui ai a vak hnelhno lai mite hnen ahkhai hleng sio i” (2 Korin 2:15).

Johan 12:1-7 Songai zir tlang nga sing ih.
I). Jesuh Lazarus inn ah feh ai Mary in aphunpharoh yihmui thawn Jesuh kee som sak.
I.a). Jesuh Lazarus te inn ah feh: Kansuak Puai hlan ni ruk ah Jesuh tu thihhnak in a thoruailehsal mi Lazarus te inn ah feh i. Ciata ah amah ca zanfak suan tlang ai Martha in rong pe bawm i. Jesuh thawn cabuai ai rong aitute lakah Lazarus khai tel ve i.
I.b). Mary in aphunpharoh yihmui thaw Jesuh kee somsak / nulsak: Cen Mary in a phun pha roh le a man khung roh pawl yihmui thawl khat lang ai Jesuh ke ah a burh hnuaah a sam in nawt sah i. Ciami yihmui rim in inn song dim sio i.

II). Judas Iskariot in Mary heh yihmui manharroh heh Jesuh kee somhnak in hmang menma manin mawhhluk i.
II.a). Judas Iskariot in yihmui heh zuarin mifarahte bawn selai tiin ruai: Jesuh hnuahlunte lakai pakhat, Jesuh a zuartu tuh Judas Iskariot in, “Zaimanin he yihmui tu tangka za thum in zuar selai cia tangka heh mifarahte sum sawn lo ini?” tiin ti i.
II.b). Judas ai ruathnak heh tangka ir manin sawn i: Hetih ai a rel fangin mifarahte a ngaihhar manin ilo i; ruko manin i sawn i. Tangka bawm amah in awh ai ciami tangka heh amah caah hmang de i. Ikhalselai Jesuh in, “Hemi nu heh mawhhluk mah ih! I luang phum nia hrang a bawn tuhhnak bawn tuseh.


Nisiar Rauhla Rong – “Anghnak taktak”
30 September 2022

Kumkhatsong Bible Siar
Isaiah 9 – 10
Efesa 3

Thazang langpha thucom: “Ciatih tluk inapui Bawipa tu ning vumah ninghiohnak nai lai i. Amah in thil hman lek a bawn manin ningmah ninghio tuhin ning iang lai hlen i. Anghnak taktak tu Bawipa rinsanhnak in hleng i” (Isaiah 30:18).

Isaiah 30:12-18 Songai zir tlang nga sing ih.
I). Minung rinsan tlang manin ningmah lala zaikhailoah candun isi, ningmah lala siatsuah dun thawn ning bang i.
- Ikhalselai Israel ai Pathian thianghlim in,  “I relhnak tu zai ahkhai siar lo ai mi zawlhnak le thisan luanghnak sawn rinsan tlang i si. Mimawh hrimhrim i si. Vingpui a vuman a hnia lam tian khing ai a khoihnak bang i si ai mangrinlo in ning tlu tuh i. Lai bel khoi ai mailing tawihnak ah le tikuang in ti cawihnak rin um loin a khoi sek bangin ning khoi leh tuh i,”  tiin ti i.

II). Ralte kutin ning luat tuhin Bawipa kangsongah dapthen in um ning nuamlo ai, ningmah lala rinsan dunin tlan tlang isi.
II.a). Bawipa kut songah dapziarin um tuih: Bawipa Israel ai Pathian thianghlim in mizapui hnenah,  “Let leh tu ilai dapthen in kaimah rin i san tu ih. Dap ziar in um heh ning hathnak i tuhai ning him tuh i,”  tiin ti i.
II.b). Ningmah lala rinsan dunin luathnak situm isi:  Ikhalselai ciatihin um ning nuam lo i. “Siphuh dawp cak ngai pawl to tuhai kin ralte ai hmuh lohnak ah tlan tuh i ing,”  ti tlang i si. I,  ning hman i; tlan tlang tuh peu i si. Kin siphuhte tu hat ngai i,  ti tlang i si; ikhalselai ning hnawhtute tu ning tahin hat tuh sawn i.
II.c). Ning raltein ning hnawh tuh dekdo i: Ning ral pakhat ning hmu fangin ning tu thawng khat tlan tlang tuh i si; ning ral panga ning hmu fangin tu ning veksen in tlan tuh sek i si. Ning ralkapbur songin pakhat khai ning tang tuh lo i; a tangsun tu tlangpardir ah amah lek lungleng in a tunghnak ning thantar khuam pakhat lek i tuh i!
III). Bawipa tu thinsau ngaiin a hnenah let tuh ning iang hlen i.
- Ciatih tluk inapui Bawipa tu ning vumah ninghiohnak nai lai i. Amah in thil hman lek a bawn manin ningmah ninghio tuhin ning iang lai hlen i. Anghnak taktak tu Bawipa rinsanhnak in hleng i.

